
Гарадскі пасёлак Асвея быў акупіраваны нямецка-фашысцкімі захопнікамі 12 ліпеня 1941 

года. Са жніўня 1941 да ліпеня 1942 г. дзейнічала Асвейскае партыйна-патрыятычнае падполле, 

якое аб’ядноўвала 9 падпольных груп (каля 100 чалавек). 

Партызаны ачысцілі ад фашыстаў амаль усю тэрыторыю Асвейскага і Расонскага раёнаў, 

была створана Расонска-Асвейская партызанская зона. 10 верасня 1942 года нямецка-фашысцкі 

гарнізон пакінуў Асвею. 

Нямецка-фашысцкія акупанты накіравалі рэгулярныя войскі на знішчэнне партызанскіх зон. 

Адна з карных аперацый пад назвай «Зімовае чараўніцтва» прайшла ў Дрысенскім і Асвейскім, 

Полацкім, Расонскім раёнах у лютым–сакавіку 1943 г. Весткі пра тое, што рабілі гітлераўцы дайшлі і 

на Вялікаю зямлю. Аляксей Талстой надрукаваў у газеце «Правда» артыкул «Асвейская трагедыя». 

Цяжкія баі разгарэліся ў ліпені 1944 года на тэрыторыі Асвейшчыны. 

Разгром вырожых сіл на гэтым участку дазволіў вызваліць Кастрова, Ігналіну, Асвеіцу, 

Вялікае Сяло, Жукі, Лісна і ўшчыльную падысці да Асвеі. Тут былі задзейнічаны ўсе роды войск            

90-га і 44-га корпусаў. 

Гарадскі пасёлак Асвея быў вызвалены 17.07.1944 г. часцямі 22-jй арміі (генерал-лейтэнант 

Караткоў Генадзь Пятровіч) ва ўзаемадзеянні з партызанамі Асвейскай брыгады імя Фрунзе 

(камандзір Кузьмін Міхаіл Мікалаевіч) у ходзе Рэжыцка-Дзвінскай аперацыі  1944 г. 

НА ПОДСТУПАХ ДА АСВЕІ 

 

Дзесятага ліпеня 1944 года войскі 2-га Прыбалтыйскага фронту пад камандаваннем 

генерала арміі А. І. Яроменкі паспяхова разгарнулі наступленне з раёна Полацка на захад, да граніц 

Савецкай Латвіі. 

22-я армія генерал-лейтэнанта Г. П. Караткова рушыла на Асвею. На подступах да яе вораг 

паспеў замацавацца на загадзя падрыхтаваных пазіцыях. Але, узмоцненыя танкамі і артылерыяй, 

батальёны маёраў Макартчана і Новікава прарвалі абарону фашыстаў, выбілі іх з вёскі Кісялі і 

адкінулі за шашу Себеж–Полацк. 

Атака была імклівай і нечаканай. Услед за нашай моцнай артпадрыхтоўкай, прыціснуўшай 

немцаў да дна траншэй, аддзяленні сержантаў Ткачэнкі, Іванова і старшага сержанта Маскаленкі ў 

размяшчэнне ворага. У кароткай стычцы было знішчана да 20 гітлераўцаў, а семера на чале з 

афіцэрамі захоплены ў палон. 

Развіваючы поспех, аддзяленні Ткачэнкі, Іванова і Маскаленкі адкінулі і другую лінію абароны 

праціўніка. 

Вораг у беспарадку падаўся за шашу. Але ён яшчэ не страціў надзею замацавацца і пад 

вечар, падцягнуўшы рэзервы, пры падтрымцы танкаў, самаходных гармат і авіяцыі зрабіў спробу 

вярнуць пазіцыі. 

Пяць жорсткіх контратак давялося адбіць байцам батальёнаў Макартчана і Новікава. Сярод 

многіх і многіх герояў тут выдзеліўся кулямётчык Валачкоў са ўзвода лейтэнанта Новікава. У час 

атакі ён бег наперадзе свайго аддзялення, ва ўпор расстрэльваў гітлераўцаў з ручнога кулямёта. 

Ранены ў руку, ён працягваў весці агонь адной рукой. 

Нашы байцы ўтрымалі захоплены рубеж. Дзесяткі фашыстаў знайшлі на подступах да яго 

свой бясслаўны канец. Агнём зенітак пад камандаваннем Супранава былі збіты чатыры самалёты 

«Фоке-Вульф-190». Танкісты і артылерысты падбілі «Фердынанд» і два танкі ворага. 

17 ліпеня войскі арміі Караткова ўшчыльную падыйшлі да Асвеі. На ўсход і паўднёвы ўсход 

ад яе працягнуўся ланцуг вышынь, на якіх немцы загадзя пабудавалі абаронны рубеж пад назвай 

«Рэйер». І вось, адкаціўшыся пад націскам нашых войск амаль на 100 кіламетраў, яны ўхапіліся за 

яго. На подступах да вышынь разгарэўся жорсткі бой, які не спыняўся ўвесь дзень. 

Наступленне на Асвею разгарнулася ў двух напрамках: з паўднёвага ўсходу і з паўночнага 

захаду. Першымі да вышынь прарваліся танкісты галоўнай брыгады танкавага корпуса генерала 

М. Г. Сахно. Перадавую роту танкаў вёў ардэнаносец лейтэнант Уладзімір Солахаў. Услед ішлі танкі 

малодшых лейтэнантаў Жыльцова і Шумілава. 

Тым часам нашы падраздзяленні, дзейнічаўшыя з паўночнага ўсходу, ушчыльную падыйшлі 

да вёскі Буды і захапілі яе. 

Але пануючыя вышыні заставаліся яшчэ ў руках ворага. Трэба было хутчэй ліквідаваць 

апошні тут аплот фашыстаў. Гэтую задачу бліскуча выканалі аддзяленні сержантаў Лявонава і 

Фёдарава. Пакуль рота капітана Лапшына вяла перастрэлку, адцягваючы на сябе агонь і ўвагу 

ворага, байцы Лявонава злева, а Фёдарава справа па-пластунску дасягнулі флангаў нямецкай 



абароны. Ручны кулямётчык з аддзялення Лявонава Антон Світко ўзняўся на ўвесь рост і з заклікам 

«Наперад, за мной!» кінуўся на ворага. Заслон нямецкіх аўтаматчыкаў быў знішчаны. 

Нашы войскі штурмам авалодалі Асвеяй, знішчылі рэшткі гарнізона праціўніка і 18 ліпеня 

ўступілі на тэрыторыю Латвіі. 

Л. М. Сандалаў, 

генерал-палкоўнік,  

былы начальнік штаба 2-га Прыбалтыйскага фронту 


